
Penyair sufi Suhaimi dilahirkan pada 8 Februari 1934 di Kota Lama Kiri, Kuala Kangsar, Perak Darul Ridzuan. Rumahnya terletak di tebing Sungai Perak kepunyaan bapanya, Haji Muhammad bin Hassan dan ibunya bernama Hajjah Darwiah binti Ya’akub. Suhaimi Haji Muhammad telah kembali ke rahmatullah pada 3 Januari 2014 pada usia 80 tahun kerana sakit tua.
	Pendidikan awal Suhaimi bermula di Sekolah Melayu Kuala Kangsar hingga Jepun menyerah kalah (1940-1945), Clifford School, Kuala Kangsar sehingga darjah empat (1946-1948), Sekolah Melayu, Bukit Chandan (1949) dan Suhaimi lulus darjah enam Melayu dan sijil persekolahan agama darjah enam Kerajaan. Kelulusan ini melayakkan Suhaimi menjadi guru sekolah di Kamunting (1950) kemudian ke Sekolah Melayu Sungai Setar, Parit Buntar (1951). Beliau juga lulus Senior Cambridge dengan memperolehi Overseas School Certificate (OSC) dan Malaysian Certificate of Education (MCE) dalam pengantar bahasa Inggeris (1966).
Sebagai seorang penulis beliau cuba memperluaskan pengalamannya dengan membaca karya-karya asing seperti T. S. Eliot, W, H. Auden, Robert Frost, Walt Withman, William WoordsWorth, Carl Sandburg, Samuel Taylor Coleridge, Robert Grave, Publo Neruda, Boris Paternak, Philip Larkin, C. Day, Lewis, D.H Lawrence, Ted Hughes, Thom Gunn, Arthur Rimbaud, dan Antonin Artaud. Apa yang mula-mula mendorongnya menulis adalah kerana pembacaannya terhadap karya Hamka, Adi Negoro dan Tan Melaka pada akhir tahun 40-an. Pada tahun 1971, beliau memenangi Hadiah Karya Sastera bagi sebuah puisinya Bumi Hijau. Sepuluh tahun kemudian Suhaimi memenangi hadiah ketiga Peraduan Menulis Puisi Berunsur Islam dengan kumpulan puisinya Di Malam Gelita Ini dan hadiah penghargaan Peraduan Menulis Drama Berunsur Islam dengan dramanya berjudul Bulan Jingga. Kedua-dua peraduan ini ajuran Jabatan Perdana Menteri sempena menyambut Abad Kelima Belas Hijrah, 1981. Suhaimi juga mendapat Anugerah Penulis Perak  kerana pencapaian dan sumbangannya dalam karya kreatif dan non-kreatif (1987), Anugerah Penulis SEA, Thailand (1995), Anugerah Yayasan Kesenian Perak sempena memperingati Karyawan Perak Sepanjang Zaman (1998), Ijazah Kehormat Sarjana Kesusasteraan Melayu dari Universiti Pendidikan Sultan Idris (UPSI) pada Konvokesyen Sidang Kedua 2010 dan Ijazah Kehormat Doktor Persuratan (Litt.D) daripada World Academy of Arts and Culture (WAAC) California, USA (2013).
Beliau mula menulis dalam tahun 1950 dan karyanya yang pertama adalah sebuah cerpen, “Korban Lantaran Ayah”, tersiar dalam Majalah Mutiara, Disember 1950. Puisi-puisi awalnya yang beraliran surealisme dapat dilihat umpamanya dalam kumpulan Lain jiwa Lain Wajah dan Rongten. Di samping menulis puisi daripada aliran surealisme, Suhaimi melangkah lebih jauh dengan menulis puisi daripada aliran mistikisme pula. Puisi-puisinya daripada aliran mistikisme ini terkumpul dalam kumpulan Di Malam Gelita Ini, Wujud dan Simfoni Perjalanan Suhaimi telah melahirkan 33 buah buku puisi perseorangan sepanjang 60 tahun berkarya. Kebanyakan sajaknya adalah sukar difahami dan dihayati pembacanya termasuk kalangan pengkritik sastera, terutama karya-karya yang dihasilkan dalam tahun-tahun 1970-an, 1980-an dan 1990-an. Antara puisinya ialah, “Jalan ke Kotaku” (1959), “Tulisan di Kamar Tidur” (1960), “Kelahiran Seorang Anak” (1969), “Bunga di Atas Batu” (1970), “Bumi Hijau” (1971), “Lilin Seinci” (1980), “Bulan Purnama” (1981), “Menganyam Bulan” (1983), “Siluet” (1984), “Menterjemah Bintang” (1985), “Tulang” (1986) dan “Wujud” (1995). 
	Karya-karyanya telah dibicarakan dengan meluas, samada oleh pengkritik sastera, para sarjana, penulis, guru-guru dan pelajar. Berbagai-bagai pemikiran dan pendapat timbul daripada perbincangan tersebut. 
	Dr. A. Rahman Hanafiah, seorang pengkritik sastera dan dramatis, menganggap Suhaimi sebagai seorang pelopor yang bertanggungjawab membawa aliran surealisme ke dalam kesusasteraan Melayu Malaysia. Dr. Ramli Isin, seorang pengkritik sastera, menganggap Suhaimi sebagai reformis dalam perkembangan teknik perpuisian di Malaysia. Dr. Anuar Nor Arai, seorang pengkritik sastera dan penulis drama, menganggap Suhaimi sebagai seorang serealisme dan juga “ahli sihir” dalam kesusasteraan Malaysia. Drs. Mohamed Daud Mohamed, pula menganggap bahawa Suhaimi ialah seorang penyair yang amat dedikasi, yang selalu menerokai dunia luar sedar, dunia bawah sedar dan dunia super sedar. Suhaimi ternyata merupakan salah seorang penyair besar dalam sejarah perkembangan kesusasteraan moden Malaysia. 

